
   Эп кунтан, инçетрен, çул çине тухнă чух

Чуптуса ăсатса яракан çыннăм çук.

Айăпа эп кĕмен, çук ман парăм-кивçен,

Анчах темĕн çитмест, темшĕн питĕ кичем.



Мĕн-ха юлчĕ ӳксе вăхăт пуйăсĕнчен? —

Тĕмсĕлсе эп пăхатăп вакун куçĕнчен.

Тăрса юлчĕç çуртсем пухăна-пухăна,

Чӳрече çумăпе вĕçрĕ шухăш кăна.



Акă Атăл умра, — те юхать, те юхмасть,

Хăв анса курмасан ĕненме юрамасть.

Ĕнертен паяна, паянтан ырана

Вăхăт, хум пек иртсе улăштарчĕ мана.



Эп килесси — паянхи шухăш мар.

Сывă-и, сăвăçсем пурнакан Шупашкар?

Сан патна васкаса, юратса килнĕ чух

Мĕншĕн хирĕç тухса кĕтекен çыннăм çук...

  